
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

I БҮЛЭГ. ЭРДЭНЭЗУУГИЙН ХИЙДЭД ЗАЛАРСНЫ ТҮҮХ 
(1586-1936)

	1. Төвөдийн бурхны шашин ба нандин шүтээнүүд

	Энэтхэг, Төвөд, Монгол бол “Номт гурван улс” юм. Юуны учир “номт” хэмээн хэлдэг вэ? гэвэл энэ гурван улс “хос ёст” төрийн уламжлалтай юм. “Хос ёст” төр хэмээх нь юу вэ? гэвэл “хуулиар ард иргэн, газар нутгийг засах төр хийгээд, бурхны сургаалаар оюун санааг засах шашин хоёр хосолсон” засаглалын хэлбэртэй улсууд юм.

	Монголын бурхны шашин бол эрдэм төгс лам хувраг, эдлэл төгс өглөгийн эзэн, итгэл бишрэл төгс сүсэгтэн гурав дээр тогтдог. Тэгвэл үүнд төрийн гүйцэтгэж ирсэн үүрэг нь туйлын ач холбогдолтой. Төр нь энэ шашныг хүлээн зөвшөөрч, хуврагийн аймгийг тэтгэх, сүм хийд байгуулах, суварга шүтээн босгоход анхаарч иржээ. Үнэндээ орчин цагийн хил хайч гарахаас урьд сүм хийд, суваргаар хил заагаа тогтоож иржээ. Тэгэхээр шашин дэлгэрнэ гэдэг бол хил хязгаар тэлж, төр хүчирхэг болж буй хэрэг.

	Монголчууд биднийг нийтээр “Бурхны шашны мянган жилийн уламжлалтай” хэмээн хүлээн зөвшөөрдөг. Өөрсдийн хэл соёлд үлдсэн гүн гүнзгий ул мөрийг мөшгөж үзвэл үүнээс ч урт хугацаа гарна. Бид асар их судар номын өвтэй. Тэр өвөөрөө Төвөдийг, Энэтхэгийг мянган жил судалжээ. Түүний ердөө нэг судрын хуудсыг сөхье. Энэхүү ном Богдын дотоод сангийн ном байсан бөгөөд 1925 онд Монголын Үндэсний Номын санд шилжин хадгалагджээ.

	 

	“Мөнх зуугийн намтар” 
(энэхүү судар МҮНС-нд 5250/96 хадгаламжийн нэгжид буй)

	 

	“Зуу-ийн гэгээний анх бүтсэн учир нь:

	Шигмуни бурхны гэгээн Чид хөвүүний цэцэрлэгт өөд болж суухын нэгэн үед Манзшир бээр “Олон амьтны буян хураахын шүтээнийг байгуулъя” хэмээн айлтгаснаа, Бурхан багшийн амнаас гэрэл гараад 

	Эсруа, 

	Вишнү, 

	Хурмаст, 

	Бишүү гарма лугаа дөрвөн тэнгэрт тусав.

	Тэдгээр бээр бурхны адисаар самбаа билиг төрж, бурхны дэргэд ирээд, бусдад агуу их тус болохын тул “Шүтээн байгуулсугай” хэмээн айлтгасанд, тэндээс Эсруа тэнгэр бээр тэнгэрийн орны элдэв эрдэнийг цуглуулсныг Бишүү гарма бээр нийлүүлэн хайлж, Шигмунийн номын биеийн шүтээн нэгэн суваргыг бүтээв. Тэр суварга нь эдүгээ Үржингийн оронд дагинасын шүтээн болж буй хэмээмүй. 

	Вишнү тэнгэр бээр лусын орны элдэв эрдэнэсийг цуглуулснаар, Бишүү гарма бээр Шигмунийн шүтээн жаргалангийн биеийн шүтээн “Их цаст далай” хэмээх нэгэн бурхан бүтээв. Энэ бурхан нь эдүгээ гадаад далайд Гирнис од тэргүүтэн хүмүүн бусдын тахилын шүтээн болж буй хэмээмүй.

	Тэндээс Хурмаст бээр тэнгэрийн элдэв эрдэнэс ба алт, мөнгө, шүр, сувд тэргүүтэн хүмүүний элдэв зүйл эрдэнийг цуглуулснаар Бишүү гарма Шигмунийн их ба дунд, өчүүхэн гурван шүтээнийг бүтээв. 

	Их нь Шигмунийн гэгээний 25 насны биеийн хэмжээ. Эдүгээ тэнгэрийн шүтээн болж буй Дундад нь 12 насны биеийн хэмжээ. Анх Хурмаст бээр тэнгэрт залж, түүнээс Үржин, Энэтхэг, Хятадад заларсан нь эдүгээ Лхас-ийн Их зуу мөн.

	Өчүүхэн нь 8 насны биеийн хэмжээ. Энэ Балбад заларсан бөгөөд эдүгээ Бага зуу мөн...” 

	 

	хэмээн эхэлжээ. 

	Энэ ном бол Монгол газраас Төвөдийн оронд эргэл мөргөл хийхдээ хаана ямар бурханд мөргөж, аль сүмийн хана, туурга, ар өвөрт нь ямар ямар нандин шүтээн хадгалагдаж буй, юунд тустай, ямар эрдэм чадалтайг нэгд нэгэнгүй бүртгэн бичсэн ном юм. 

	 

	“... Балбын орны Гэрлийн хуяг нэрт хааны охин Барангоди охин тэнгэрийн хувилгаан Түмэн гоо нэрт нь Соронзонгомбо хааны хатан болон заларчээ. Тэр хатан ирэхдээ Хурмастын бүтээсэн 8 насны хэмжээтэй Шигмунийг олон лим-ээр бүтээсэн, Хашива бурхны равнайлсан Майдар бурхан, Занднаар бүтээсэн Дара эх (Богд хааны ордон музейд бий), Биндэръяа эрдэнийн бадар аяга (Богд хааны ордон музейд бий) тэргүүлэн элдэв эрдэнийн эд таваарын зүйлийг авчирсан ажгуу. Энэ шүтээнүүдийг тэр залж ирэх замд хад ус бэрх газарт өөрөө өөд болж явсан, гэрэл цацарсан тэргүүтэн гайхамшигтай шүтээнүүд буй. Бадар аяга нь хамаг хүслийг хангагч чандмань эрдэнэ мөн. Тэр хатан бадар аягыг эрдэнээр дүүргэж, эрдэнийн ширээн дээр тавьж залбирснаар барагдашгүй идээ ундаа өөрөөсөө гарав. Олонд тэдгээр идээ ундааг өгч Хурмастын ордон лугаа тэнцэх орд байгуулсан нь эдүгээ Далай ламын Бодала мөн.”

	 

	хэмээн тус судрын 3-4 хуудсанд дурдсан байдаг. Хэзээ, яаж Богдын дотоод санд эдгээр шүтээнүүд ирснийг мэдэхгүй ч... нууцын нууцад хадгалж буй эдгээр шүтээнүүд өнөөг хүртэл судлах эзнээ хүлээсээр байгаа юм. 

	“Мөнх зуугийн намтар”-ын 6-р талд “Зуу” шүтээний тус эрдмийн тухай ийн өгүүлжээ.

	 

	“... Энэ ялдам Зуу-ийн гэгээнийг үзэж, мөргөсөн, сонссоны тус эрдэм:

	Нэг үзвээс муу заяаны хаалга хаах, 

	Хоёр үзвээс тэнгэр хүний төрлийг олох, нирвааны хөрөнгө байгуулах, 

	Гурав үзвээс гурван хорын нисваанис амарлих, бурхны гурван биеийн хөрөнгийг тавих хэмээн номложээ.

	Сонссоны ач тус нь:

	Адгуусны чихэнд Зуу-ийн гэгээний нэрийг сонсговоос, адгуусны биеэс тонилъюу, тонилохын хөрөнгийг тавих хэмээн номложээ.

	Зуу-ийн эрдмийг санасны ач тус нь:

	Таван мянган галавын хилэнц түйтгэр арилаад, онолын эрдмийг олох хэмээн номложээ.

	Мөргөсний ач тус нь:

	Эрхтэн төгсөөд сайхан өнгөт болох, олны сэтгэлд нийлэх, сайшаагдан өргөгдөх, бурхан лугаа ханилах, их баялаг болох, амар амьтанд төрөх, түргэн бурхан болох хэмээн номложээ.

	Зул өргөвөөс:

	Ертөнцөд зул мэт гийгүүлэгч болох, хир үгүй тэнгэрийн нүд олох, мунхгийн харанхуй арилах, тэнгэр хүнд төрж улмаар бурхан болох хэмээн номлосон болой.

	Биеийн гэгээнээ өргөл, алт өргөвөөс:

	Арван хар тэргүүтэн хилэнц арилах, өвчин ад зовлон бүгд арилах, урт наслах, хүссэн хэргүүд бүтэх, төрөл тутам сайн төрлийг олоод, ном үйлдэхийн сайн хувьт болон, эцэст туулсан бурхны хутгийг олох тэргүүтэн ач тус цаглашгүй...” 

	 

	хэмээн номложээ. 

	Энэ бол шашин мөргөлийн “шар зам” Халх Монголын газар орноос Төвөдийн Лхас, Дашлхүмбэ, Лавран, Гүмбүм, Энэтхэгийн Дармасала, Бодигаяа, Балбын Лүмбүни цэцэрлэг, Бээжингийн Юнхэгүний хийд, Хөх хотын Ширээт зуу, Өвөр Монголын Гилбэр зуу, Нанхай Будлангийн зүг тасралтгүй цувж байсны болоод, өнөө хэр Зуу бурхад, ховор нандин шүтээнд мөргөх, эргэл мөргөлийн их зам үргэлжилсээр байгаагийн учир шалтгааныг бага ч болов тайлна хэмээн санана. 

	Эсрэгээрээ эртний их нийслэл Хархорум хотын бууц, Ар Халхын Дорждан буюу “Очирт суурин” хэмээн Төвөд хийгээд Өвөр Монгол, Буриад, Халимаг, нийт монгол угсаатан бурхны шашинтнуудын эргэл мөргөл, нандин шүтээний орон байсан Эрдэнэзуу хийдийн тухай бид тун удахгүй өгүүлэх болно.

	 

	 

	2. Түмэдийн Алтан хаан ба III Далай лам Содномжамц

	Газарзүйн их нээлтүүд буюу усан замаар тээвэр хийж, худалдаа хийх болсон нь олон мянган жилийн түүхтэй “Торгон зам”-аас татвар авч, баян чинээлэг амьдарч ирсэн монголчуудын эдийн засагт аюул учруулжээ. Ингээд Хөх нуур стратегийн гол бүс нутаг болж хувирлаа. Түмэдийн Алтан хаан Хятадын Мин улстай “чөлөөт худалдааны гэрээ” байгуулах бүхий л боломжийг хайж байв. 1532 он болоод 1534 онд хоёр удаа өөрийн ах Ордосын Гүнбилиг мэргэн жононгийн хамт цэрэг дайчлан, Монголоос урваж, Мин улсын баруун хилийн боомтыг сахиж байсан Ибрай тайш, Бурхай тайш нарыг бут цохив. 1557 онд шар уйгур, хотонгуудыг эрхэндээ оруулав. Улмаар Дөрвөн Ойрдод дөрвөн удаа цэрэглэж, ялагдлаар төгссөн ч, эдийн засгийн хувьд хүчирхэгжжээ. Энэ амжилтаа удаан хадгалж, найдвартай болгох арга зам нь Хөх нуурт хаяа хатган амьдарч буй Амдоо төвөдүүдтэй ойр дотно холбоо тогтоох явдал байлаа. Олон жил айл аймаг, худ ураг болж явсан энэ нутгаас Гэлүгва ёсны богд Зонхова төрсөн бөгөөд тэрээр монгол аавтай, төвөд ээжтэй хүн байлаа. Төвөдөд нэр хүнд нь өсөж, улам бүх хүчээ авч буй Гэлүгва ёсны лам хуврагуудад хүчирхэг хамгаалагч ивээн тэтгэгч юу юунаас илүү хэрэгтэй байлаа. Харин энэ үед Гэлүгва ёсныхон монгол цустай, монгол хэлтэй лам нараа Алтан хан руу илгээв. 

	Эхний хүн бол Ашин лам байлаа. Энэ хүн III Далай ламын нагац ах бөгөөд “Ашин” хэмээх нагац гэсэн үг юм. 1571 онд элчилгүй үргэлжлэх элсэн далай, эгц цавчим уулс, ангамал цөлийг гатлан Түмэд буюу одоогийн Хөх хотод ирлээ. Хожим энэ ламын байгуулсан гавьяаг үнэлж, “Эцэг лам”, “Эцэг номун хан” хэмээх цолыг шагнасан бөгөөд энэ лам зүүн зүгт явсаар Хорчины дунд бурхны шашин дэлгэрүүлж, ламын “Хүрээ хошуу” байгуулан, олон дүр тодорчээ. Энэ ламын монгол хэлнээ орчуулсан “Мял богдын саран мэт шавь Райчун Дорждагвын намтар” хэмээх гайхамшигт яруу найргийн цоморлог тун удахгүй “Монголын Төвөд судлалын цуврал”-аар хэвлэгдэн уншигч таны гарт очно.

	Ашин лам болоод Хутагтай сэцэн хунтайж хоёр Алтан хааны дотнын зөвлөхүүд байлаа. Энэ хоёрын хүчин чармайлтаар Түмэдийн Алтан хан Гэлүгва ёсыг өмгөөлж хамгаалах, ингэснээр бүс нутагт энх тайван, нэгдмэл байдал, хууль цааз тогтоож болно хэмээн төлөвлөв. 1573 оноос эхлэн III Далай ламд гурван удаа элч илгээжээ. Алтан хаан өөрийн хөвүүн Хөх нуурыг захирч байсан Бинтэд сүм байгуулж, Далай ламтай уулзах нөхцөлөөр хангахыг зарлиг буулгав. Энэ сүм 1576 онд баригдаж дууссан Монгол, Төвөдийн түүхэнд “Цавчаал сүм” хэмээн алдаршжээ. 1578 оны 6-р сарын 19-нд Түмэдийн Алтан хан, III Далай лам Содномжамц нар учран золгож, бүс нутагт энх тайван тогтвортой байдлыг хангах хууль дүрэм гаргасан “Цавчаал сүмийн чуулган”-ыг зохион байгууллаа. Содномжамцад энэ л үед “Хамгийг айлдагч Очир дара Далай лам” хэмээх цолыг Түмэдийн Алтан хан өргөсөн бөгөөд Содномжамц өөрийнхөө урьдах хоёр Далай ламыг нэхэн тодруулж, өөрийгөө III дүрийн “Далай лам” хэмээн өргөлөө. 

	Энэхүү “Цавчаал сүмийн чуулган”-аас гарсан хуулийг мөрдлөг болгон бөө мөргөлтэй хийх тэмцэл эрс шулуудаж, олон хоцрогдсон ёс заншлыг халсан бол хариуд нь монголчууд Гэлүгва ёсыг Төвөдийн зонхилох ёс болгон хамгаалах, Далай ламыг Төвөдийн ард түмний оюун санааны удирдагч болгох ам авч түүнийгээ ч амжилттай биелүүлсэн төдийгүй улмаар бурхны шашин түгэн дэлгэрч, “шувууны хоёр жигүүр” адил эн тэнцүү хөгжсөн билээ. 

	 

	3. Автай сайн хан ба III Далай лам Содномжамц

	“Эрдэнэзуу ба Өндөр гэгээний намтар оршвой” хэмээх түүхийн 20-р  хуудаснаас: 

	 

	“Батмөнх даян сэцэн хааны 11-р хөвүүн Гэрсэнз Жалайр хунтайжийн гуравдугаар хөвүүн Онох-Үйзэн ноёныг Сэлэнгэд явахад Хятадын хааны 1-р үе Зажин хааны 33-р он Эрхэн зоригт хатнаас модон барс жил нэгэн хөвүүн хомхой хуруу цустай төрсний нэрийг Автай хэмээв. 15 наснаас Мангасын хааны хувхаралыг булаахын баатар ид лүгээ төгссөн галзуу ноён Халх бүгдийг эрхэндээ оруулж, эзлэн их аймшигтай байхын үед Ойрдоос хуучин өшөөг нэхэхийн тул Халхын цэргийг авч мордоод, Хөвхөр хэрээ хэмээх газар хүрч байлдахад Өөлдийн цэрэг дарагдаж, нэг хүн онх болой. Нэг хүн нь морины хөл тэврээж хөөсөнд Галзуу Автай ноён бээр “Урьдын хуучин 33 өрвөлгө, 44 отго, 61 хиурт өшөөг энэ өдөр авав” хэмээн айлдаж буцав. Өөрийн ахмад хөвүүн Суваадайг илгээж, Ойрдод хаан суулгаад, нутагт гөрөөлөн явахад, нэгэн толгойгүй хонхны цар олж, нэрийг мэдэхгүй дуу гаргаваас дэмий сайханд авч ирж явтал, Түмэдийн газраас хэдэн худалдаачин ирсэн ажгуу. Тэд нараас асууваас “Ном уншихад хэрэглэдэг хонх” гэв. “Бурхны зарлиг ямар вэ?” хэмээвээс таван хүн хээр сууж, бичгээр аль учрыг хэлэлцэж мэдсэнд, Автай хаан маш гайхаж, их бишрэл сүсэг төрөөд, бурхны шашинд улам сүжиглээд, “Сайтар болсон” аравдугаар гал туулайн доторх улаагчин үхэр жил Хятадын хааны 13-р үе Ванли хааны 5-р онд Хамгийг айлдагч Содномжамц Далай ламын гэгээний арван хоёр Түмэдийн Алтан хаан залж, Монголын орон Хөх хот хэмээх газар хүрч мөргөхөд, бэлэг өргөж, мянган агт тэргүүлэн хатуу зөөлөн эд ба элдэв зүйлийг өргөснөөс гадна хилэнц арилгаж, буян нэмэх учрыг айлтгаж мэдүүлсэнд, “Очирваанийн хувилгаан” мөн хэмээн шар бичгээр “Очир хаан” цол, тамга сэлтсийг шагнан бас түүний дүү Хөндлөн сайн ноёныг “Хонсимбодвсадва-ийн хувилгаан буй заа” хэмээгээд увдисын ёсноо Жидор, Гүргүллэ-ийн ван жинан тэргүүтэн номуудыг хүртээж, дахин хаан Сайн ноён хоёр “Халхын орноо мунхгийн харанхуйг арилгаад шашныг бадруулахын тухайд гурван шүтээн сүм сэлтсийг байгуулсугай” хэмээн айлтгасанд машид баясахын дүрээр Зуу Шигмуни-ийн эндүү үгүй шарил эрхий хурууны төдий их сүр гэрэл бадарсан нэгнийг эрхэмлэн хайрласан, бас нэгэн гэр дүүрэн бурхнаас “сонгож автугай” хэмээн зарлиг болсонд, нэгэн хуучирсан хөргийг авсан нь Пагма Тувандоржжалбу ажгуу. Далай лам зарлиг болруун, “нэгэн гэрээр дүүрэн бурхан түймэр шатсанд эс шатсан адистидтай хөрөг бөлгөө” хэмээв. Бас оюугаар бүтээсэн Загарсамбарын бие тэргүүлэн олон адистидат шүтээн барсын арьсан бүрээстэй гэр тэргүүтнийг өгч, “Очир бат сайн хаан” хэмээн цол хайрлав. Тэндээс ирсэн хойно дахин Алтан хаанд хэдэн хүнтэй Алаг дархан гэгчийг элч болгон илгээж, хүрсэнд Алтан хаан нас 77 хүрч, бие чилээрхэж, долоо хоног дуугүй байснаа, “Автай хааны элч ирэв” гэхийг сонсоод, “Гоман Нансо ламыг авч буцтугай” хэмээн зарлиг болоод, нас өнгөрөв. Элч нар ламыг залж ирээд, Автай хаан бээр ном сонсож бацаг санваар сахиад хүн ба гөрөөсний голт зүрхийг өдөр бүр өөрөө алж идэхийг байж, элч нар их дархан болжээ. Модон эм тахиа жилд урьдын Чингис хааны гутгаар хөвүүн Өгөөдэй ноён хаан суусан ба Тогоонтөмөр хаан сэлбэн барьж суусан Шарга азарга хэмээх шанхт уулын ар дахь хуучин Тахай балгас нэрт балгасны дотор өчүүхэн нэг байшин ордны дээд давхарт Далай ламын гэгээний биеийг дүрэмлэн өөрийн мутраар бүтээснээс 

	Бурхны гэгээн мэндэлснээс 2546 жил

	Чингис хааны мэндэлснээс 464-р жил

	Богд Зонхов мэндэлснээс 209 жил болсны үед

	Хятадын 13-р Ван ли хааны 14-р онд 

	“Үл барагдах” нэрт гал эр нохой жилийн 

	“Элдэв төгөлдөр” хэмээх зуны дунд сарын 15-ы өдөр сүмийн нуруу босгож уламжилсаар байгуулж, үүнд бүтсэн шүтээн нүгүүдийн эрхэм нь Зуу-ийн гэгээний дотор нь Далай ламын өгсөн “гайхамшигт чандмань эрдэнэ” мэт бурхны шарил тэргүүтнийг залж, үүдэшгүй адистидат шүтээн ба чухаг эрдэнийн зүйлээр үүдсэн Шигмунийн манлайд бадмаараг өргөснөөс, Гурван цагийн бурхан, Очирдарь, Бадамсамбуу, Сажа банчин Гунгаажанцан, Гармава лам, Найман бодисадва ба дээд бодисадва хоёр хэтэрхий сүр жавхлан бадарсан байдалт шашныг сахигч цэргийн чуулганыг тархаан дарагч зандан модон их бэрээг барьсан үүдсэн сахиус Гомбогүр нэг, дөрвөн мутарт Лхам нэг, дөрвөн Махранз болоод бас дээр залсан, гурван цагийн долоон бурхан, Арван зургаан энэтхэгийн байдалт ахуй шүтээн, Сайн галавын тэнгэрийн ёсны мянган бурхан тэргүүтнийг амилуулан мөнхүү Далай ламын гэгээний ор болгон Сажын үндэсний Лодойнямбуу хэмээх ламыг хайрлан айлдсаныг Зуугийн сүмд залж ирээд, “номхотгох” нэрт гал эм гахай жилд мөн тэр ламаар равнай үйлдэхийн сацуу урьд Далай лам бээр ч “Эндээс равнай айлтгая” хэмээснээр мөн өдөр урд зүгээс үүл хар мэт өнгөтэйн дотроос тутаргын арвай бууж, “гайхамшигтай адистид болов” хэмээн Бат Эрдэнэ зуу хэмээх нэр өргөв” 

	 

	хэмээн өгүүлж байна.

	Энэхүү түүхээс харвал Автай сайн хааны авчирч хийд орон байгуулан залсан шүтээн нь “гайхамшигт чандмань эрдэнэ” мэт бөгөөд “Бурхан багшийн эндүү үгүй шарил эрхий хурууны чинээ” хэмжээтэй шүтээн байжээ гэсэн дүгнэлтэд хүрч болохоор байна. 

	 

	4. Эрдэнийн шарилын тухай түүхэн баримтууд

	Монгол улс судар номын арвин их өвтэй юм. Монгол улсын хэмжээнд нийтдээ 2 сая гаруй төвөд судар болоод давхардсан тоогоор 40 000 монгол бичгийн модон бар, гар бичмэл судар хадгалагдаж байна гэсэн тоо бий. “Өндөр гэгээний намтар” бол нэлээд элбэг тохиолддог бичмэл судар. Анхлан хэн бичсэн хийгээд ямар хэлээр зохиогдсон нь тодорхойгүй бөгөөд их төлөв аман домгуудын цуглуулга шинжтэй байдаг. Өндөр гэгээний урьд дүр Жонан Дарнат (1575-1635)-ын намтрын доторх олон домгийн шинжтэй явдлууд Өндөр гэгээний намтарт давтагддагийг үзвэл энэ хоёр хүнийг “нэг хүн”, “хувилсан дүр” нь хэмээн үздэгтэй болбоотой болов уу? Энд тэндээс олж, үзэж байсан олон намтрын дотор түүний өвөг эцэг Автай сайн хаан, III Далай ламтай уулзсан хийгээд бурхны шарилыг авчирч Эрдэнэзууг байгуулсан тухай нэг л мэдээг давтдаг. Энэ намтраас эш татсан төвөд хэлээр бичсэн түүхийн зохиолууд ч байдаг. “Галд үл чадагдах”, “Галд үл шатагдах бурхныг бодтой шарил” гэхчлэн олон янзаар нэрлэдэг боловч, энэ нь дээрх “Эрдэнэзуугийн түүх”-д гарч буй. “Шигмуни бурхны эндүү үгүй шарил эрхий хурууны төдий” болоод “галд үл шатсан Пагма Тувандоржжалбу бурхны хөрөг” хоёрыг хайнга товчилж бичсэнээс үүдсэн алдаа байна. 

	Хөвсгөл аймгийн Жаргалант сумын өндөр настан О. Бадмадорж гуайд хадгалагдаж буй Далай Чойнхор вангийн хошууны Ялгасан гэгээний намтар зохиолыг Хүрээний Түвдэн равжамба төвөд хэлээр зохиож, модон бараар барлажээ. Энэхүү намтар зохиолын дотор Автай хаан бурхан багшийн “ринсрэл” хэмээх шарил эрдэнэ залж ирсэн хэмээн өгүүлж байна. Энэ хутагт бол Автай сайн хааны дүү Хөндлөн цөхүр ноёны ач хүү юм. Мөн энэ хүнд хадгалагдаж буй Дарва бандид-ийн орчуулсан “Жадамба” судрын төгсгөлийн үг, Өндөр гэгээний хоёр ч намтар нь хоорондоо өөр өөр хууллага буюу бусад эхээс ч зөрөөтэй байгаа зэргээс үзвэл “Өндөр гэгээний намтар”-уудын бичмэл эхүүдийн харьцуулсан судалгааг хийж diplomatical edition буюу “сонгодог эх” гаргах ажил судлаач биднийг хүлээж байна. 

	Хор чойнжун буюу “Монгол орноо бурхны шашин дэлгэрсэн түүх”-үүдийн нэлээд Өвөр монгол лам нар учир Эрдэнэзуугийн түүх, Халхын бурхны шашны түүхийг тэр бүр оруулаагүй, дээр нь нэмээд монгол мэргэдийн төвөд хэлээр зохиосон түүхийн зохиолуудын олдоц туйлын ховор хомс байгааг ч дурдах нь зүйтэй. 

	МҮНС-ийн модон бар, гар бичмэл судрын фондод “Умар зүгийн Монгол орноо дээд ном эрдэнэ гарсан ёсны домог өлзийт номын лавай мишээсний дуун эгшиг хэмээгдэх оршив” хэмээх нэртэй гар бичмэл судар байна. Энэ судрын төгсгөлийн үгэнд: 

	 

	“(19r)...зарлиг судар дандар шастир нугууд хийгээд Энэтхэг, Хятад, Төвөд, Ли, Монголын номын гарлага цадиг дэвтэр нүгүүдийн төлөвийг нийлүүлж, ажиглан шинжилбээс Их Монгол орноо дээд ном гарсан ёс нь энэ мэт бололтой хэмээн сэтгэгдэх буй хэмээн лам багш хийгээд номт нөхөд садан, шавь нар шинжлэлт нөхөд лүгээ үгнээс цацруулж хэлэлцэхүйд тэд нар ам нийлж, эдгээр утгадаан оршсон үг мөн нь магадтай тулд чи өөрөө адагтаа хөрөнгө төдий нэгнийг (20r) бичигтүн хэмээн дуртгасанд шүтээд, далай шастирын эрхсийг баригч тойн дүрт Суди ашугхоша (Зава Дамдин)-ийн нэрт бээр, замбуутивийн умар зүгийн шашны гарахын уг Их хүрээнд найруулсан ялгуух болтугай” 

	 

	хэмээн бичсэн бөгөөд Гэлэгжамц дооромбо уг орчуулгыг 1936 онд хийжээ. Энэхүү судрын (15r) талд: 

	 

	“... Халхын Автай хэмээх бээр дундад Монголын хамаг улсыг эрхэндээ хураав. Хөх хотын зүгт Далай лам лугаа уулзахаар заларч, сэтгэл нэгнээ нийлэв. Монгол орны дунд ялгуусны шашныг дэлгэрүүлэхийн тулд, залал өгүүлсний ялдраа, эцэг өвгөдийн тахилын сууриныг сэлбэн засваас тэр орноо шашин төр хос ёс аяндаа дэлгэрэх болъюу хэмээн вивангиридийг соёрхов. Тэндээс хаан бээр өөрийн оронд ирсэн даруйд, Их Монгол орны дунд Хоёрдугаар Мөнх зуу Эрдэнэ зуугийн сүмийг сэлбэн засахыг туйлд хүртэл бүтээв. Тэр цагт Хөх хотын газраас Ялгуусан эрхт бээр амилахыг зохиосноор энэ орноо арвайн үрсийн хур орсон тэргүүтний тэмдэг болж хаан харлиг лугаа сэлт, гурван эрдэнэд харш үгүй сүсэг бишрэлийг оллоо. Тэр ч Эрдэнэ-д алдаршсан Зуу (15r) нь Монгол орноо шашин өргөжсөн цагаас ч, оршин буй бөгөөд шашин дундад өргөжих цагт, Өгөөдэй хаан хийгээд Тогоонтөмөр хаан бээр тавиглал бүтээсэн ёсон дэвтэр бичигт тодорхой боловч, сүүлийн өргөжих цагт үүнээ Автай хаан бээр, сэлбэн зассаныг шинэ босгов гэдэг болой. Алин боловч энэ шилтгээнд Бурхан багшийн биеийн ор–д оршсон шүтээнд хотол Төвөд, Монголд алдаршив” 

	 

	хэмээн бичсэн байна. Үүнээс үзвэл Эрдэнэзуу хийд өнө эртний түүхтэй төдийгүй Монголд шашин эхэн, дунд, сүүлийн дэлгэрэлтийн үед гурвуулд нь шашны төв байдалтай явж ирснийг төдийгүй бурхан багшийн биеийн ор буюу түүний биеийн аль нэг эд эрхтэн бодтой байсныг дурдсан байна. 

	 

	5. Эрдэнийн шарилын тухай аман дамжлагууд

	 

	Монгол оронд ардчилсан хувьсгал ялж, шүтэж бишрэх эрх чөлөөтэй болоод даруй хорь орчим жил өнгөрч байгаа ч шинжлэх ухааны үүднээс бурхны шашны олон хийд, уламжлал, эрдэмтэн мэргэдийн тухай судалгааг орхигдуулж, хүн хүч, хөрөнгө санхүүгийн хувьд төвөд судлалыг дэмжээгүй ирсэн нь одоо ч үргэлжилж байна. Ачийг өгүүлэхүйеэ бэрх Огторгуйн цагаан гарди, хэл бичгийн ухааны доктор, профессор Лхамсүрэнгийн Хүрэлбаатар багшийг дагалдан суралцсан 17 жилийн хугацаанд монгол газар байсан сүм хийд болоод номтой шүнтэй эрдэмтэн мэргэдийн судалгааг өөрийн чадахын хэрээр хийж ирсэн билээ. 

	Миний судалгааны сэдэв “Диваажингийн орны тухай зохиолууд” сэдэвтэй ажил байсан тул, хуучны сургуультай лам нарын доторх төвөд, монгол бичгээр зохиогдсон судрууд цуглуулахаас гадна “жод лүйжин”, “потид хөтлөх”, “аман дамжлага”, “чихэн уламжлал” хэмээх судар номд бичигддэггүй, хүрээ хүрээний үүх түүх, хууч, аман домог мэтчилний амнаас нь унасан үг бүхнийг бичиж, тэмдэглэж авах ажил хийсэн юм.

	Энд хуучнаар Вангийн хүрээний сургуультай “Уран” Жамбаа, Угалзын ламын үндэслэлийг баригч “Өвгөө” Мягмаржав, Эрдэнэзуугийн Нанжид хувилгаан, Эрдэнэзуугийн бага унзад байсан Гомбо-Очир гуай нарын зэрэг мэргэдийн айлдсан түүх домгоос сийрүүлье. 

	Эрдэнэзуугийн их төлөв хуучийг Угалзын ламын шавь нараас сонссон бөгөөд энэ хүмүүс Зуу-д байнга мөргөл хийдэг хүмүүс байлаа. 

	 

	“Өөлдийн Галдан бошгот Халхын чандманийг булаахаар ирсэн. Өндөр гэгээн зугтаалгаад Жамсрангийн оронд аваачиж нуусан. Гэтэл мөшгөж очоод лам нарыг хонь мэт хөгнөж байгаад цавчсан тул зугтаалгаад Зоргол хайрханд аваачсан. Жамсрангийн орны нэр Хөгнө хаан болж хувирсан. Яаруу сандруу явсан. Зоргол бол бугын төлийн нэр юм. Энэ уул Хангай хаан, Хэнтий хааны дунд оршдог буга гүйдэг газар байжээ. Эцсэн зорголоо орхиж яваад эргэж ирж авахад эсэн мэнд байсан тул Зоргол хайрхан нэртэй болсон. Энд Халхын чандманийг нуусан. Ингээд Цахиуртын жас гэж гарсан” 

	 

	гэсэн утгатай нэг түүх ярьж өгсөн юм. Энэ түүх бодвол Эрдэнэзуу хийдэд хадгалагдаж байсан Бурхан багшийн эрдэнийн шарилтай холбоотой болов уу? хэмээн бодож байна. Юу гэвэл дээр гарсан сурвалжид “чандмань эрдэнэ” хэмээн бичсэн байгаагаас үзвэл ингэж бодох үндэстэй. Мөн монгол хэлэнд хүүхдийн шүдийг ч “цахиур” хэмээн нэрлэдгээс ийм нэр үүсэв үү? тэр газар цахиуртай газар уу? алин боловч тодорхой биш байна. Энэ мэт олон түүх домог байгаа боловч, нэгэн цагт тэр бүхнийг батлах бичмэл түүх лавтай олдох буй заа. Тэр цагт энэ тухай дахин өгүүлье гэж шийдлээ. 

	
II БҮЛЭГ. БОГДЫН ОРДОН МУЗЕЙД ЗАЛАРСНЫ ТҮҮХ

	1. Богдын ногоон ордон музей болон хувирсан нь

	1924 оны 5-р сарын 20. Энэ өдөр Шашин төрийг хослон баригч, наран гэрэлт түмэн наст VIII Богд хаан таалал төгслөө. Энэ байдлыг хүлээж байсан хувьсгалчид, коминтерны төлөөлөгчид Монгол улсыг үндсэн хуульт Бүгд Найрамдах засаглалтай улс болгохоор шийдэн хуралдаж, Богд хааны хойд дүрийг тодруулахыг хориглосон байна. Түүний хөрөнгийг хурааж, бүх ард түмэнд дуудлага худалдаагаар зарлаа. Харин түүний амьдран сууж байсан ордныг 1926 онд музей болгон өөрчилжээ. Музейн анхны даргаар Судар бичгийн хүрээлэнгийн гурван гол тасгийн нэг болох “Төвөдийн тасаг”-ийг үүсгэн А. Н. Тубянскийн гэргий Анна Тубянский ажиллаж байлаа. Шинэ тулгар Монгол улсад музей байгуулах гэж, энд тэндээс гуйж гувшиж, эрж хайх хэрэгцээ байсангүй. Богд хааны хөрөнгийг хурааж, худалдсанаас үлдсэн эд өлгийн зүйлс, дээр нь Богд хааны 1901 онд германаас худалдаж авсан амьтны музей, хаан ширээнд суусны дараа олон орны хаад хийгээд элчин төлөөлөгчдөөс өгсөн бэлэг сэлт бүгдийг нийлүүлээд, дэлгэн тавиад музей болчих нь тэр. Магадгүй музей болж, төлөвшөөд үйл ажиллагаа нь жигдэрсэн байсан учир 1937 оны хар шуурганд өртөөгүй ч байж мэдэх юм. Дээр нь нэмээд 1937 оны хар шуурганаар Хүрээний 30 аймгийн сүм дуганыг нурааж, одоогийн Засгийн газрын ард талд нэгэн хогон овоо маягтай орхисон байв. Энэ үед хожмоо академич болсон Ц. Дамдинсүрэн, маршал Х. Чойбалсангаас тамгатай бичиг шийтгүүлэн авч, хүрээний түүх сайн мэдэх морин тэрэгч өвгөний хамтаар өнөөх хогон овоо дотроос “музейн үзмэр цуглуулах” ажлыг бүтэн сарын турш хийж, морин тэргээр Богдын музей рүү зөөжээ. Ингэж Өндөр гэгээний хийцийн алдарт 21 дара эх болон эртний ховор нандин шүтээнүүд, зээгт наамал хөргүүд, тамга тэмдэг зэрэг олон түүхийн эд өлгийн зүйлс аврагдсан байдаг. Хожмоо энэ музейгээс Үндэсний түүхийн музей, Дүрслэх урлагийн музей, Байгалийн түүхийн музей зэрэг бүхий л шинэ тутам байгуулагдсан музейнүүд тасарч гарсан хэмээн үзвэл тэр үед чамгүй их эд зүйлс хадгалж чаджээ. Огторгуйн цагаан гарди багш минь Богдын музейн гайхамшигт сайхан үзмэрүүдийн тухай хууч түүх их ярьдаг байлаа. Нэгээс нь сийрүүлбэл 

	 

	“Их хүрээнд “бөндгөрийн тахил” гэж байж гэнэ. Энэ нь эрдэмтэй лам нарын толгойг таалал болсных нь сүүлд бүтнээр нь хатааж тахидаг ёс. Халх газар Жонан Дарнат богд таалал болж, Өндөр гэгээн хойд дүр нь болон мэндэлжээ. Тэгээд Жонан Дарнат хол ойрд нэр нь их гарсан эрдэмтэй хүн байсан тул толгойг нь “хуврагийн аймаг тогтоохын тул” нууцаар шүтдэг байжээ. Хожим V Богдын үед Жонан Дарнатын биеийн хэмжээтэй шуумал хийгээд Бадам ёга дацанд тахидаг болж. Бариа тавианы үед Х. Чойбалсан Бадам ёга дацанг нураах ажлыг шалгаж яваад, “энэ бурхныг музейд өг” гэж хэлснээр ингээд үлдсэн гэж багш ярьдаг байсан. Хүний эрхээр нурааж явсан улс, нэг ч гэсэн юм аваад үлдье л гээд тэг ээ дээ” 

	 

	гэж багш нар хуучилдаг байсан хэмээн ярьдаг. Мөн Богдын ордонд нэг төмөр хайрцаг байдаг. Тэр дотор нь их ховор чухал нууц ном байдаг тухай дам үгийг өнөө хүртэл өвгөд өвөр зуураа хэлэлцдэг.

	Ямартай ч өнөөдөр Богдын музейд нэн эрт үеэс эхлээд XX зууны эхэн үе хүртэлх маш сонирхолтой шүтээн тахил болоод Хүрээний 30 аймгийн гол гол сахиус, зээгт наамал бурхад, цаг тавирснаас хойш буюу 1950-аад оноос Богд, Эх дагинатай ойр тойрон явсан болоод нарийн нандин зүйлсийг нь хадгалж байсан хүмүүс буцаан хандивлах зэрэг хэлбэрээр цугласан асар баялаг сан хөмрөгтэй гэдгийг хэлэх хэрэгтэй. Энэ бүгдийн дотроос бид өнөөдөр зөвхөн нэг шүтээнийх нь тухайд л ярьж байна. Дэлхийн аль ч орон гүрэнд хааны ордон бол дээд зэргийн анхаарал халамжид байдаг. Бид ч дээд зэргээр анхаарлаа хандуулах болоод “Богд хаантын үеийн судалгааны төв”-ийг зөвхөн энэ баялаг цуглуулгад нь түшиглэн байгуулах нэн чухал байна.

	 

	Ерөнхий сайд П. Гэндэн хийгээд Эрдэнэзуугийн цам

	Олон хүний дурсамж яриа болоод түүхэн баримтуудаас 1936 онд Эрдэнэзуу-д цам хоёр удаа гарсан байдаг. Мэдээж гардаг уламжлалаараа 6-р сард гарчээ. Харин хоёр дахь удаад буюу 1936 оны 7-р сард ЗХУ-аас кино зураглаачид ирж, наадмын тухай кино зураг авсны хойно Ерөнхий сайдын хүсэлтээр Эрдэнэзуу хийдийн цамын зургийг авахаар явжээ. Энэ кино зургийг авах үед Монголд ч, Орост ч “хэлмэгдүүлэлт” дөнгөж эхэлж байлаа. Тийм ч учраас энэ авсан хальсны хувь заяа хэрхсэн эсэх нь өнөөг хүртэл тодорхойгүй л байна. Зарим мэдээнд Гэндэн өөрөө энэ кино зураглаачидтай хамт Эрдэнэзуу явсан төдийгүй кино зургийн дараа Эрдэнэзуугийн ихэс лам нартай уулзаж, нутгаараа оржээ. Ерөнхий сайд ингэж ач холбогдол өгнө гэдэг. Москвагаас ирэх дарамт шахалтыг сөрж ийн явсан нь нэг л учиртай. Та ч бас тэгж бодож байгаа байх...

	 

	Монгол улсын ерөнхий сайд П. Гэндэн (1895-1937)

	1895 оны 7 дугаар сард Сайн ноён хан аймгийн Агь Үйзэн вангийн хошуу одоогийн Өвөрхангай аймгийн Тарагт сумын нутагт малчин эмэгтэй Пэлжидийн гэрт төржээ. Тэр бээр нутгийн Гаваагомпил туслагчид шавь орж, монгол, төвөд бичиг төсөөлөх болсноос гадна багаасаа малд гярхай, нөхөрсөг ааш араншинтай, аливаа шинэ зүйлийг тусган авахдаа ихэд авхаалжтай байсан гэдэг. 

	П. Гэндэн 1922 онд Үйзэн вангийн хошуунд ХЗЭ-ийн 223 дугаар үүрт гишүүнээр элсэж, 1923 оны 5 дугаар сард хуралдсан МХЗЭ-ийн анхдугаар их хуралд оролцохоор Нийслэл Хүрээнд анх удаа иржээ. 1924 оны 9 дүгээр сард хуралдсан Цэцэрлэг Мандал аймгийн анхдугаар их хурлаас Монгол улсын анхдугаар их хуралд төлөөлөгчөөр сонгогдон 11 дүгээр сард ахин Нийслэл Хүрээнээ ирж их хурлын үйл ажиллагаанд идэвхтэй оролцож, аж ахуй, соёлын салбарт гарч буй шударга бус үйл ажиллагааны тухай олонтоо шүүмж хэлжээ. Их хурал БНМАУ-ын Бага Хурлыг гучин гишүүнтэй байгуулахад Бага Хурлын даргаар П. Гэндэн сонгогджээ. Ийнхүү өөрийн хичээл зүтгэлээр улсын өндөр албанд очсон цагаасаа эхлэн эрдэм номд шамдан суралцаж, Судар бичгийн хүрээлэнгийн дарга С. Жамъянд шавь орж Монголын түүх, утга зохиол, эрдэмтэн Цэвээнээр орос хэлийг заалгажээ. 

	1922 оны 7 дугаар сараас 1924 оны 3 дугаар сар хүртэл хошууны ХЗЭ-ийн үүрийн тэргүүлэгч, 1924 оны 3 дугаар сараас 11 дүгээр сарыг дуустал Арвайхээрийн хошууны МАН-ын 98 дүгээр үүрийн тэргүүн дарга, 1924 оны 11 дүгээр сарын 27-ноос 1927 оны 9 дүгээр сар хүртэл БНМАУ-ын Бага Хурлын дарга, 1927 оны дөрөвдүгээр сарын 10-наас 1928 оны 12 дугаар 10 хүртэл Улсын банкны ерөнхий хорооны дарга, 1928 оны 12 дугаар 10-наас 1932 оны 6 дугаар сарын 30 хүртэл МАХН-ын Төв Хорооны нарийн бичгийн дарга, 1932 оны 6 дугаар сарын 30-наас 1936 оны 3 дугаар сарын 20 хүртэл БНМАУ-ын Ардын Сайд нарын Зөвлөлийн ерөнхий сайдаар ажиллажээ.

	П. Гэндэнг намын VII их хурлын өмнөхөн болон Их хурлын үеийн баримт бичгүүдэд зүүний идэвхтэй гишүүний нэг хэмээн тэмдэглэж бичиж байсан хэдий ч, зүүнтний алдаа завхралыг илтэд буруушаан түүнийг засаж залруулах талаар туйлбартай тэмцсэн байна. Эдгээр нь бичиж байсан өгүүлэл, илтгэлүүд болон бусад баримтуудад илтэд тодорхой тусгагджээ. Коминтерноос Монголд хэрэгжүүлсэн төрийн эргэлтийн үеэс эхлэн П. Гэндэнг баруунтан, шинэ баруунтан хэмээх нэрлэн хочлох болжээ. Коминтерноос удаа дараа өгсөн заавар шаардлагыг (1. Ардын аж ахуйтныг нэгтгэх, 2. Жасын малыг улсын мэдэлд шилжүүлэх, 3. Хар, шар феодалуудыг нийтээр устгах, 4. Нударган баячуудыг хавчих, шашинтай хамгийн хатуу аргаар тэмцэх) шууд хүлээн авч хэрэгжүүлэх талд дээр санал зөрөлдөж байсан учир П. Гэндэнг тийнхүү шинэ баруунтан хэмээн цоллож байв. 

	Зүүний нугалаа завхрал нь Монгол орны нийгэм-эдийн засагт ихээхэн гарз хохирол учруулсан юм. МАХН-ын Төв Хорооны онц III бүгд хурал П. Гэндэнгийн тавьсан илтгэлийг хэлэлцээд, Монгол орныг хамарсан алдаа завхралаас гаргах шинэ эргэлтийн бодлого нь ард түмний амьдралыг сайжруулах дээшлүүлэхэд бүрэн чиглэгдсэн хэмээн хүлээн авч баталжээ. П. Гэндэн ардын аж ахуйтны ашиг сонирхлыг илэрхийлж, шударга хөдөлмөрөөр тэгш баяжих лоозон дэвшүүлж, энгийн худалдааг улсын хоршоотой өрсөлдүүлэх, аж үйлдвэрлэлийг хөгжүүлэх, үндэсний соёлоо хөгжүүлэх, шашин сурталтай харилцах харилцааг өөрчлөх, лам нарын эсрэг дайран довтлохгүй байх чиглэл баримталж байв. 

	П. Гэндэн лам нарын талаар нааштай бодлого явуулж, тэднийг устгах биш харин нийгмийн тустай хөдөлмөрт оруулах нь зүйтэй юм хэмээн үзэж байжээ. Лам нарыг устгах Сталины бодлогыг П. Гэндэн найр тавин хүлээн авахгүй байсан нь хожим түүнийг буруутгах нэгэн шалтаг болсон билээ. Хэрэв харгис толгой лам нартайгаа тэмцэхгүй аваас танай оронд үзүүлэх манай тусламж нь дайсанд тусалсантай адил болно гэж И. Сталин мэдэгдэж байсан нь чиглэсэн зорилго бүхий үйл ажиллагаа болон хэрэгжсэн билээ. 

	1936 оны Намын Төв Хорооны II бүгд хурлаас П. Гэндэнг буруутгасан тогтоол гаргаснаас хойш намын бүх албан тушаалаас нь халж, бүхий л үйл ажиллагааг нь харлуулан элдвээр гүтгэх болжээ.

	П. Гэндэнг 1937 оны 7 дугаар сарын 17-нд Сочид байхад нь ЗХУ-ын Дотоод хэргийн ардын комиссариатын 502 тоот дайчлан баривчлах хуудсаар хувьсгалын эсэргүү гэгч улс төрийн хилс хэрэгт баривчилж, 11 дүгээр сарын 26-нд ЗХУ-ын Дээд шүүхийн цэргийн коллеги ЗХУ-ын эрүүгийн хуулийн 58 дугаар зүйлийн 6, 8, 11-р зүйлд заасан гэмт хэргийг үйлдсэн хэмээн цаазаар авах ял оноон, тэр өдөр нь гүйцэтгэжээ. 

	Ийнхүү Монгол улсынхаа тусгаар тогтнол, ард олныхоо аж амьдралыг дээшлүүлэх, туурга тусгаар улсын бодлогыг бие даан явуулах хүсэл эрмэлзлийнхээ төлөө тууштай тэмцэж явсан халуун эх оронч, ерөнхий сайд П. Гэндэн харь гүрний шороонд үүрд нойрсжээ.

	 

	ШУА-ийн Түүхийн хүрээлэнгийн Орчин үеийн Монголын салбарын ажилтан Д. Эрдэнэбат

	 

	2. Шинжлэх ухааны хүрээлэнд хүлээлгэн өгсөн тухай баримт

	 

	Шинжлэх ухааны хүрээлэнгийн дарга Дэндэвт:

	 

	Энэхүү Будда бурхны шүд хэмээх нэгэн нарийн зүйлийг танай хүрээлэнд хүргүүлж ихэд сайнаар хадгалуулахын хамтад энэ нь ямар зүйл болохыг сайтар шинжин боловсруулж гүйцэтгүүлье хэмээн Ерөнхий сайдаас зааварчилснаар хүргүүлэв.

	 

	Сайд нарын зөвлөл Өлзий-очир 

	26 оны 8-р 2-оо. 

	 

	Тэр үеийн Шинжлэх ухааны хүрээлэн бол өнөөдрийн ШУА юм. Ерөнхий сайд энэхүү Будда бурхны шүдийг улсынхаа эрдэмтдээр судлуулахаар шийджээ. Энэ бол үнэн эсэхийг нь шинжлүүлэхээсээ илүү цагийн шуурганд өртүүлэлгүй хадгалж авч үлдэх гэсэн ухаан ч байсан байж мэдэх юм. Богд хааны ордон музей энэ үед Шинжлэх ухааны хүрээлэнгийн харьяанд байлаа. Энэ байдал 1990-ээд оны төгсгөл хүртэл үргэлжилсэн бөгөөд Үндэсний түүхийн музей, Дүрслэх урлагийн музей, Үндэсний номын сан, Богдын музей зэрэг эрдэмтэн судлаачдын ажиллах ёстой газрууд нэг л өглөө яамны түшмэлийн мэдэлд очсон байлаа. Монгол улсын ерөнхий сайд П. Гэндэн зааварчилж, ШУ-ы хүрээлэнгийн захирал Л. Дэндэвт хүргүүлжээ. 

	 

	Л. Дэндэв (1895-1956)

	[image: D:\Daagii\My Pictures\tuukht humuus 1\l.Dendev.jpg] Дэндэв нь Түшээт хан аймгийн Дархан чин вангийн хошуунд (одоогийн Төв аймгийн Баянцагаан сум) ард Лхамсүрэнгийн гэрт 1895 онд мэндэлжээ. Түүнийг 3 настай байхад нь эцэг нь нас барж, тарчиг ядуу тэдний гэр бүлд том гарз хохирол учирсан байна. Эх Базар нь хүүгээ бичиг номтой болгохыг мэрийн зүтгэж арван настайд нь нутгийн нэгэн бичигтэнд шавь болгон суулгажээ. Тэднийх Их Хүрээг бараадан амьдрах болсон үеэс буюу 1906 оноос Хүрээний газар манж, монгол, хятад хэлний сургууль байгуулж, Түшээт хан, Сэцэн хан хоёр аймаг, Их шавиас сурах авьяастай, оролдлоготой хүүхдүүдийг дайчлан сургах шийд гаргахад Дайчин вангийн хошуунаас суралцагчдын тоонд Л. Дэндэв багтжээ.

	1911 оны Үндэсний эрх чөлөөний хувьсгал өрнөж нийгэм тэр чигээрээ хөдөлгөөнд орох үед Л. Дэндэвийн суралцаж байсан сургууль хаагдаж улмаар Шинэ тулгар байгуулагдсан Дотоод яаманд бичээчийн алба хашиж эхэлжээ. 1911-1917 онд Дотоод Хэргийг Бүгд Захиран Шийтгэх яаманд бичээч, 1917-1919 онд эх зохиох түшмэл, 1919-1921 онд харьяат хошууныхаа тамгын газрын мэйрэн тушаалд ажиллаж байв. 

	1921 онд Үндэсний ардчилсан хувьсгал ялахад Л. Дэндэв Монгол улсынхаа төр засаг, шинжлэх ухаан, архивын байгууллагад зүтгэн олон жил үр бүтээлтэй ажилласан юм. 1921-1924 онд Ардын Засгийн газрын Дотоод яамны хэлтсийн эрхэлсэн түшмэл, яамны эрхэлсэн түшмэл, 1925-1930 онд Шүүх яамны сайд, 1932-1934 онд Шинжлэх Ухааны Хүрээлэнгийн орлогч дарга, 1934-1940 онд жинхэнэ дарга, 1945 оноос насан эцэслэтлээ Улсын Төв Архивд манж хэлний хичээл зааж байв. Түүнийг Шашин төрийг хослон барьсан хаант Монгол улсаас шагналын гүн зэрэг, 1931 онд БНМАУ-ын Бага Хурлын Тэргүүлэгчдийн шийдвэрээр Аж үйлдвэрийн гавьяаны I зэргийн одонгоор шагнасны гадна 1925-1929 онд улсын II, III, IV, V Их хурлаас Улсын Бага Хурлын гишүүнд, 1932-1940 онд Шинжлэх Ухааны Хүрээлэнгийн гишүүнд сонгогджээ. 

	1927 онд “БНМАУ-ын Шүүх яамны бичиг”-ийг Зөвлөлтийн мэргэжилтнүүдтэй хамтран хэвлүүлсэн нь БНМАУ-ын төрийн эрх зүйн хөгжлийн чухал дурсгал болжээ. Зүүнтний хийрхлийн үед Л. Дэндэвийг феодалын үлдэгдэл хэмээн намаас хөөж (1923 онд намд элссэн) ажлаас нь халжээ. 1932 онд зүүнтний бодлогыг засаж залруулах ажил өрнөх үед хуучны сэхээтэн шударга хүмүүсийг хувьсгалын үйл хэрэгт ахин татан ажиллуулах болжээ. 1932 онд БНМАУ-ын Сайд нарын Зөвлөл, Л. Дэндэвийг Шинжлэх Ухааны Хүрээлэнгийн орлогч дарга, 1934 онд жинхэнэ даргаар томилжээ. Түүнийг Шинжлэх ухааны хүрээлэнгийн дарга байхад Б. Дорж, С. Шагж, Ж. Цэвээн, Б. Буянчуулган нарын зэрэг хуучин сэхээтнүүд ажиллаж байснаас гадна, Б. Ринчен, Ц. Дамдинсүрэн, Д. Нацагдорж нарын зэрэг шинэ үеийн сэхээтнүүд эрдэм судлалын ажлаа хийж байв. 

	Л. Дэндэв Монгол улсын шинжлэх ухааны салбарт олон жил ажиллахдаа монголын түүхийн сэдвээр хэд хэдэн бүтээл туурвисны гадна Монгол улсын бүрэн түүхийг судлан боловсруулахад зориулж Үндэсний Төв Архивын сан хөмрөг дэх манж хэлний материалаас үлэмж баримтыг монголчилж, мөн залуу манжич нарын орчуулгыг хянан тохиолдуулах ажлыг хийж гүйцэтгэсэн билээ. Түүхийн сэдвээр бичсэн зохиол бүтээлийнх нь зарим тоймтойгоос дурдвал, Шашин төрийг хослон барьсан хаант монгол улсын түүхэнд зориулагдсан “Монголын товч түүх” (1934), монголын хууль цаазын түүхийн тоймыг гаргасан “Монголын эрт, эдүгээгийн хууль цаазын түүхийн сэдэв дэвтэр” хэмээх хоёр бүтээл хэвлэгджээ. Мөн Л. Дэндэв тус улсын манжич нарыг бэлтгэхэд гар бие оролцон багшлахын зэрэгцээ “Манж хэлний сурах бичиг” (1961) зохиол хэвлүүлсэн нь өдгөө ч манж хэл бичигт суралцагсдын чухал гарын авлага болсоор байна.

	Л. Дэндэв абугайн 1951-1952 онд бичсэн “Манжийн үеийн архивын судлаач нарт тусламж болгож тэр цагийн хэрэглэж агсан албан бичгийн зарим нэгэн онцлог үгсийг товч тайлбарласан дэвтэр” бүтээл дээр түүхч, хэл шинжлэлч М. Шинэхүү, манжич, архивч Ц. Шархүү нар 1972 онд нийт 296 үгийг тайлбарласан “хуучны данс хараанаа гарах зарим нэр, үг хэллэг” зохиолыг хамтатган 2003 онд Үндэсний Төв Архивын судлаачид “Манж, монгол албан бичгийн зарим нэр томьёо, үг хэллэг” нэртэйгээр хэвлэжээ. “Манжийн хаадын богд сургаал нэрийн доор зохиогдсон олон зуун боть манж сурвалж зохиолоос монголын түүхэнд холбогдохыг нь цөмж орчуулсан “Манжаас Монголыг колоничилсон үеийн түүхт хэрэглэгдэхүүн”-ийг эмхэтгэсэн түүхч Б. Буянчуулганы бүтээл дээр нэмж, тайлбар зүйлт хийсэн Л. Дэндэвийн хамтын бүтээлийг профессор Ж. Урангуа 2007 онд, “Дундад үеийн Монголын түүх” зохиолыг доктор Ж. Гэрэлбадрах нар 2008 онд хэвлүүлсэн байна. 

	1940 онд Л. Дэндэвийг хуучин феодал гэдэг нэрээр ахин сонгуулийн эрхийг нь хасаж, Шинжлэх Ухааны Хүрээлэнгийн даргын албанаас буулгажээ. 1941 оны 8 дугаар сарын 29-нд Л. Дэндэвийг Дотоод яамнаас баривчлан японы тагнуул, хувьсгалын эсэргүү гэдэг ялыг тулган байцааж, арван жилийн ял оногдуулсан хэдий ч дэлхийг хамарсан дайны гал дэгдэж дээр нь хэлмэгдүүлэлтийн эрч саарч байсан учир1945 онд Улсын Бага Хурлын Тэргүүлэгчдийн шийдвэрээр ялын хугацааг цуцалж суллажээ. 

	Л. Дэндэв нь 1945 оноос Улсын төв архивд манж хэлний орчуулагч-мэргэжилтнээр ажиллаж байсны зэрэгцээ МУИС-д манж хэлний хичээл зааж дээд боловсролтой үндэсний боловсон хүчин бэлтгэх ажилд өөрийн гэсэн хувь нэмрээ оруулсан юм. Тэр бээр 1956 онд таалал төгсжээ.

	Ийнхүү Монгол төрийн зүтгэлтэн, манж хэлний нэртэй эрдэмтний ариун сайхан нэр түүх шастирт хадгалагдан үлджээ.

	 

	Түүхийн хүрээлэнгийн Орчин үеийн Монголын салбарын ажилтан Да. Эрдэнэбат

	 

	Энэ шүдэнд Ерөнхий сайд, хүрээлэнгийн захирал төдийгүй монгол улсын төрийн төв аппарат сайд нарын зөвлөл ч бас оролцжээ. Энэ оролцоог дүгнэхийн тулд бид Өлзий-Очир гэж хэн болох тухай нэхэн дурсъя. 

	 

	Ц. Өлзий-Очирын улс төрийн амьдралын талаар гаргасан тодорхойлолт (1900-1937)

	1900 онд Түшээт хан аймгийн Дайчин бэйсийн хошуу буюу Богд хан уулын аймгийн Дэлгэрцогт уулын хошууны Хөх бүрд сум, одоогийн Дундговь аймгийн Адаацаг сумын нутагт тайж Цэмбэлийн хүү болон төржээ. Цэмбэл тайж бичиг үсэгтэй, нутаг усандаа нэр хүндтэй хүн байсан учир хүүдээ багаас нь монгол бичиг зааж сургасан байна. Богд хаант улсын үед хошуу тамгын газар, Дотоод яаманд бичээчээр ажиллаж, албан бичгийн найруулга зүйд суралцаж Дотоод яамны монгол бичгийн сургуульд элсэн орж төгсгөж тус яамандаа жинхэнэ бичээчээр алба хаажээ. 

	Үндэсний ардчилсан хувьсгал ялсны дараа Дэлгэрцогт уулын хошууны тамгын газар эх зохиогч (1922), 1923 оноос Хөх бүрд сумын дарга, 1924 оноос Дэлгэрцогт уулын хошууны наймдугаар хоршооны хэлтсийн салбар, аймгийн туслах, хоршооны хэлтсийн байцаагчийн албыг хавсран хааж байв. 1926 оны 1 дүгээр сараас Дэлгэрцогт уулын хошууны тамгын газар хэлтсийн эрхэлсэн дарга, 7 дугаар сараас Богд хан уулын аймгийн яамны эрхэлсэн ба даргын орлогч, аймгийн шүүх таслах газрын даргын албыг хавсран ажиллаж байхдаа албан бичиг зохиох, найруулах ажилд мэргэшсэн байна. 1929 оноос МАХН-ын зохион байгуулах зөвлөлийн хурлын нэгдүгээр тогтоолоор Намын Төв Сургуулийн монгол хэл бичгийн багш ба МАХН-ын Төв Хорооны салбарын ба бичиг хэргийн эрхлэгчээр ажиллаж байв. 

	1932 оны 7 дугаар сарын 4-ны Сайд нарын Зөвлөлийн 1 хурлын тогтоолоор Засгийн газрын Хэрэг эрхлэх газрын дарга ба нарийн бичгийн даргаар Ц. Өлзий-Очирыг томилон ажиллуулжээ. Ц. Өлзий-Очир засаг төрийн удирдах албан бичиг баримтын найруулга зүйг сайжруулах, заалт бүрийг биелүүлэхийн төлөө ажиллаж байсны баталгаа нь Сайд нарын Зөвлөлийн 31 дүгээр тогтоолоор Сайд нарын Зөвлөлд оруулан хэлэлцүүлэх тогтоолын төслийн үг үсгийг хянах, батлан гаргасан тогтоол, заавар, хууль дүрмүүдийн биелэлтэд хяналт тавих комиссын даргад С. Довчин, гишүүдэд Ө. Бадрах, М. Ядамсүрэн, Шинжлэх Ухааны Хүрээлэнгийн Л. Дэндэв нартай хамт томилогдсон нь албан бичиг найруулга зүйг сайжруулахаар ажиллаж байв. Ц. Өлзий-Очир нь Сайд нарын Зөвлөлөөс гарах хууль дүрэм, тогтоол, заавар бусад бичгийн найруулга зүйг зохицуулж, ерөнхий сайдын нэрээр явах албан бичгийн эхийг зохиодог байжээ.

	1935 оны 1 дүгээр сарын 15-нд Ц. Өлзий-Очир, 11 тоот тушаал гаргаж түүндээ албан хэргийг заавал бүртгэж байх, ялангуяа санхүүгийн холбогдолтой материалыг олон хувь олшруулахгүй байх нь нууц хадгалах, үргүй зардал гаргахгүйн дээр гарын үсэг зурсан жинхэнэ эх бичгийг үлдээж, уг бичгийг хэн үйлдсэнээ заавал бичдэг журам тогтоон, хэрэг хөтлөгч нар өдрийн тэмдэгтэд бүртгэсэн бичгийн гүйцэтгэлийг алдалгүй гаргаж, өөр газар шилжүүлсэн, түр хүлээлгэсэн, дууссан бичгийг тус тус хавтаслан хадгалах, бичгийг ил задгай орхидог явдлыг чухалчилснаараа Монгол Улсын ард иргэд, эх орноо хамгаалах зэвсэгт тэмцэлд бэлтгэж байсны баталгаа юм.

	1935 онд хэрэг эрхлэх газрын даргын тушаалаар ажилчдыг цэргийн сургуульд болон бичиг үсэгт сургах арга хэмжээ авсан байна. Ц. Өлзий-Очирын төрд ажиллаж байсныг үзвээс албан бичгийн найруулга зүйн аргыг чадамгай эзэмшсэн, хариуцсан ажлынхаа төлөө хүч хөдөлмөр, оюун ухаанаа зориулсан хүн байжээ. 

	Ц. Өлзий-Очир нь эрхэлсэн ажлынхаа зэрэгцээ уран зохиол оролдож, түүнийг сайжруулах талаар байнга анхаарч ирсэн манай ахмад сэтгүүлч, зохиолчийн нэгэн байв. Тэр бээр МАХН-ын болон Улсын Их, Бага хурлуудад удаа дараа сонгогдон оролцохдоо үг хэлж үзэл бодлоо илэрхийлж байснаас гадна МАХН, Үйлдвэрчний эвлэл, хоршоо, Батлан хамгаалахын гишүүн байсан нь олон нийтийн ажилд идэвхтэй оролцдогийн баталгаа юм.

	Ц. Өлзий-Очир Монгол үндэсний тусгаар тогтнолоо бэхжүүлж, бусдын хараат биш бие даасан бодлого барьж дэлхийн олон улстай эрх тэгш харилцааг хөгжүүлэх гэсэн бусад сэхээтнүүдийн үзэл санааг дэмждэг, Чингисийн язгуур угсааны хүн байв.

	Түүнийг улсын өндөр албан тушаалд ажиллаж байхад нь 1937 оны 8 дугаар сарын 28-ны өдрийн “Хуйвалдаан” гэж бичигдсэн дайчлан баривчлах хүмүүсийн нэрсийн жагсаалтын 87 дугаарт “хувьсгалын эсэргүү, япон тагнуулын гишүүн”гэж бүртгэснээр 9 дүгээр сарын 11-нд баривчлан 10 дугаар сарын 18-21-нд олны өмнө шүүх хурал хийж, цаазаар хороох ял оногдуулан гүйцэтгэжээ.

	Ц. Өлзий-Очир нь төрийн албаны ажлын чигч шударга зарчмыг бий болгох, соёл, уран зохиолыг хөгжүүлэхэд өөрийн гэсэн зохих хувь нэмрийг оруулж явсан хүн бөгөөд албандаа хамгийн олон жил тогтвортой ажиллаж байсан манай улсын шилдэг сэхээтэн, халуун эх орончийн нэг байв. 

	 

	ШУА-ийн Түүхийн хүрээлэнгийн Орчин үеийн Монголын салбарын ажилтан Д. Эрдэнэбат

	 

	Энэхүү Будда бурхны шүдийг ШУ-ны хүрээлэнд хүлээлгэн өгсний дараа Богд хааны ордон музейд хадгалж байсныг гэрчлэх бас нэг хүн байна. Энэ бол шинжлэх ухааны доктор, түүхч А. Очир юм. Түүний багш Хөдөөгийн Пэрлээ хэмээн алдаршсан энэ хүн 1930-аад оноос Лог. Дэндэвийн хамт Богд хааны музейд ажиллаж байсан бөгөөд багшийнхаа хэлж ярьж байсан зүйлийн тухай ийн бичиж өгөв.

	 

	Бурхан багшийг шүдний тухай

	1979 оны намар Х. Пэрлээ багш Түүхийн хүрээлэнгийн ажлын байрандаа Монголын бурхны шашны тухай ярьж байснаа:

	— Манай Богдын музейд Бурхан багшийн гэх шүд хадгалагдаж байдаг юм гэв. Би гайхан:

	— Хэзээ яаж яваад бурхан багшийн шүд манайд ирдэг байна? гэж лавлавал багш бодолхийлснээ, 

	— XVI зууны сүүл XVII зууны эхээр ирсэн байж мэднэ. Тэр үед монгол ноёд, лам нар Төвөдөөс бурхны шашны шүтээн, тахил тайлгын зүйлсийг залж, Төвөдийн эрх баригсад ч Монголд бурхны шашин дэлгэрүүлэхийг эрмэлзэж байсан. Автай хан, Хөндлөн цөхүр, Занабазар нар удаа дараа Төвөдөд шашны хэргээр очиж, ирж байсан шүү дээ. Энэ шүдний талаар энд тэнд яриад, бусдад үзүүлээд байдаггүй юм шүү. Цаадуул чинь нэг л өдөр гайтуулаад устгачхаж мэднэ. Харин түүхч хүн үүнийг санааныхаа мухарт хадгалж, цаашид анхаарч явбал зүгээр дээ гэж билээ. 

	Багшийн энэ үгнээс би анхдугаар богд Жавзандамба Занабазар буюу түүний өвөг дээдэс нь тэр шүдийг Төвөдөөс залж ирж шүтэж байсан нь дараа дараагийн Богд нараар дамжсаар сүүлчийн Богдын ордонд үлдэж, тэндээ музейд хадгалагдсан болов уу даа хэмээн төсөөлж билээ. Гэвч тэр шүдний учрыг судалж чадаагүй бөгөөд тийм бололцоо ч тэр үед байгаагүй юм. 

	 

	Профессор А. Очир 

	2011.11.07.

	 

	3. Дэлхий дээрх Бурхан багшийн ариун үлдсүүд

	Дэлхийн сая сая бурхны шашинтнууд өөр өөрийн улс үндэстний хадгалж, шүтэж, тахиж ирсэн бурхны ариун шарилаараа бахархдаг. 1990-ээд оны эхээр Бурхан багшийн чандар манай улсад ирж байсныг та бүхэн санаж байгаа байх. Өнөөдөр дэлхий дээр Бурхан багшийн шарилын археологи хэмээх бие даасан шинжлэх ухаан нэгэнтээ бий болж, Энэтхэг, Хятадад эрчимтэй хөгжиж байна. 

	Бурхан багшийг таалал болсны дараа олон янзын оршуулгын зан үйл үйлдсэний сүүлд түүний шарилыг олон давхар эрдэнийн хайрцагт хийн, дорно дахины уламжлалаар хайлж, чандарлажээ. Энэ үйл явц 3 сарын турш үргэлжилсэн тухай өгүүлдэг бөгөөд түүний дараа нээж үзвэл чандар болоод олон шилэн өнгөт тунгалаг мөхлөг бөмбөлгүүд гарчээ. Чандрын дотор ч эс шатсан, гавал болоод дунд чөмгөний толгой, хурууны үе зэрэг олон зүйл үлдсэнийг түүний хойч үеийнхэн нандигнан хадгалжээ. Бурхан багшийн 4 шүдийг түүнийг хайлж чандарлахаас өмнө авсан тухай домог ч бас байдаг. Ямартай ч түүнээс хойш Энэтхэгийн Ашока хаан (монголчууд Гаслангаас нөгчсөн хаан гэдэг) 8000 орчим суваргад түүний шарилыг оршуулан бүтээн босгожээ. Хожим хиндү болоод лалын шашны түрэлтэд энэтхэг хутагтны орны бурхны шашны наран жаргахын цагт Хятад, Балба, Төвөд, Уйгарын газар нутагт эдгээр шарилуудыг залж авчран шүтэж тахих болжээ. Одоо дэлхий дээр

	— Шри-ланка улсад Бурхан багшийн шүдийг хадгалж буй бөгөөд дурсгалын бүтэн цогцолбор, аялал жуулчлал эргэл мөргөлийн томоохон төв болжээ.

	— БНХАУ-ын Бээжин хотын Бадачу цэцэрлэгийн Лингуан сүмд бурхан багшийн шүдийг хадгалж байна.

	— БНХАУ-ийн Нанжин хотод МЭ-ий 70-аад онд Хятадад авчирсан бурхан багшийн гавлын яс бий.

	— БНХАУ-ийн Си Ан хотод бурхан багшийн дунд хурууны үений яс бий. Энэ хот Торгон замын их нийслэл бөгөөд Тан гүрний үед торгон замаар энэхүү шүтээнийг авчирчээ.

	Монгол улс дэлхий дээрх Бурхан багшийн эрдэнийн шарил бүхий 3 дахь орон нь болж байна. 

	 

	4. Ажаа гэгээн, Дээрхийн гэгээнтэн IV Далай лам нар мөргөсөн нь

	Бурхан багшийн Эрдэнийн шарилыг судлах ажил 2011 оны 6-р сараас эхэлсэн бөгөөд ШУА-ийн Хэл зохиолын хүрээлэнгээс Богд хааны ордон музейд томилогдон, Богд хаант Монгол улсын 100 жилийн ойд зориулсан цуврал үзэсгэлэнгүүдэд төвөд судлалын ухааны үүднээс шинжлэл хийх ажил хийж байлаа. 2011 оны 7-р сарын 27-29-ий өдрүүдэд Улаанбаатар хотод Соросын сан “Посткоммунист улсуудын шашны байдал” сэдэвтэй хурал зохион байгууллаа. Энэ хуралд Халимагаас Дилова ринбүүчи, АНУ-аас Ажаа гэгээн ирж илтгэл тавилаа. “Цагийг бэлгэдэгч наран чөлөө” хэмээх Ажаа гэгээний дурсамж 2010 онд хэвлэгдсэн даруйдаа шуугиан тарьж байсан юм. Үнэндээ энд тэндээс асууж сурагласан ч бурхан багшийн шүдний тухай үзэж харах нь бүү хэл дуулсан хүн ч цөөхөн байлаа. Харин Ажаа гэгээн бол ингэж бичсэн байлаа: 

	 

	Бирмд айлчилсан нь: Бурхан багшийн үлдсийг дагалдан аялсан нь

	 

	Алтангэрэл сударт “Сарира бол номлолыг ажиглаж, Самадид орж, мэргэнд хүрэхийн үр” гэсэн байна. Тэр нь үнэхээр жир бус бөгөөд ялж төгс нөгчихүй буюу. Нийтийн тооллын III зуунд, Ашока хаан Буддагийн Сарирасыг (үлдэс) хаан төрийг нь барьж байсан Энэтхэг даяарын 84 000 бунханд хадгалжээ. Тэдгээр нь мөнхөд хэрэглэж болохоор үлдэж, тийнхүү хүн төрөлхтөнд ашгаа өгч байх болно хэмээн найджээ. Түүхийн жаргал, зовлон хүмүүний явдлын үйлийн үрийн улмаас тун олонгүй Сарирас байдаг гэх боловч, тэдгээр нь жинхэнэ үлдэс үү, хуурамч уу хэлэхэд хэцүү л дээ. Үүнд, Бээжингийн алдарт мөргөлийн Найман шүтээний нэг болох Бадачу парк болон Шри-Ланкад байгаа Бурхан багшийн шүд ерөнхийдөө жинхэнэ нь гэж хүлээн зөвшөөрөгдсөн байдаг. Бүр тодруулж хэлбэл энэ сарирас буюу үлдэс нь Бурхан багшийн шүд юм. 1955 онд Сарирас Бирмээр аялсан бөгөөд Банчин Богдын найз нөхөр гэвш лхаарамба Шаравжамц болон миний бие дагалдаж явсан билээ. 

	1994 оны дөрөвдүгээр сард, Бирмийн цэргийн дэглэмийн хүсэлт урилгаар, Хятадын Буддистуудын Холбоо Сарирасыг үзүүлэхээр төлөөлөгчдөө илгээсэн юм. Төлөөлөгчийн гишүүн болсондоо, Буддагийн шүдийг дагалдан аялах болсондоо би хязгааргүй баярлаж байлаа. Мэдэгдэл авсан даруйдаа гадаадад айлчлал хийхийн өмнө болдог бэлтгэл хуралд оролцохоор Бээжин рүү яарав. 1992 оны дөрөвдүгээр сард ардчилсан сонгуулийг цэргийнхэн хүчингүй болгож, Бирмд улс төрийн байдал тогтворгүй болсныг мэдлээ. Бирмийн засгийн газар Үлдсийг аялуулснаар байдлыг тогтворжуулж, нийгмийг тохижуулна хэмээн найджээ. Тэд бас Үлдэс нь манай төлөөлөгчийн зардлыг төлөхөөс хамаагүй илүү их хандив цуглуулна хэмээн итгэж байж. Тийнхүү улс орных нь эдийн засгийн муу байдлаас хамаарахгүйгээр тэд улс төрийн байдалдаа ашгийг эрж, урьжээ.

	Хятад болон Бирмийн албаныхан айлчлалын зөвшөөрөл бичигт гарын үсэг зурахад бид байлцлаа. Хурал асар ёсолмол, дэлгэмэл байдалд, шашныг нам хэрхэн хүндэлж, талтай байгааг харуулах гэсэн хундага тулгалт, цэнгүүн мэт болов. 

	Үлдэс алтадсан зургаа орчим тохой өндөр суварга дээр гэрэлтэн байх агаад үнэт чулуугаар бүрхмэл ажээ. Тэр Бээжингийн баруун өндөрлөгийн Бадачу цэцэрлэгт хүрээлэнд, Лин Гуан сүмд ( Бурханлаг гэрлийн сүм) Шагжамуни Бурхан багшийн алтан хөшөөний өмнө залаастай байдаг юм. Энэ айлчлалд зориулж, шүдийг залсан багахан суваргыг алтан бадамлянхуа цэцэг дээр, олонд харагдахаар, хөдөлж байхаар тусгайлан байрлуулжээ. Биднийг Хятадаас мордохоос өмнө Бээжин дэх Гуанжиси Сүмд Үлдэст зориулсан үдэх ёслол хийхийг Бээжин дэх Буддистууд ба Хятадын Буддист Холбооныхон хүсэмжилжээ. Тийн боловч хүсэлтийг засгийн газраас “Хүлээн авах боломжгүй” гэж үзээд хөрөнгөтний мухар сүсэг хэмээн үл хэрэгсэв. Тэгтэл үдэх ёслолд том лам нар, маш олон иргэд ирсэн байлаа. Биднийг ном уншихад цуглаад байсан хоёр зуу гаруй хүн танхимд орж ирээд, гэнэт сөхрөн “Бурхан багшийн шүднээс гэрэл цацарч байна” гэж дуу тавин мөргөв. Би шүдний эсрэг байрлалд зогсож байсан учир гэрлийг харж чадсангүй. 

	Маргааш нь хэдийгээр зэвсэг агссан цагдаагийнхан онгоцны буудал руу дагалдахаар хүлээж байсан ч Гуанжиси сүмээс мордохын өмнө богино ёслол үйлдэв. Биднийг дуусаад явах болоход дахин гайхамшиг боллоо. Эхлээд үлдэстэй суваргын амсрын өнгө огцом тод улаан болов, тэгээд бүдгэрэв. Үлдсээс гарч байсан цагаан гэрлийн бүдэг туяа нь ус ууршуулагчаас гарч байгаа уур шиг харагдаж байв. Бид нам болж “Гэрэл гарч байна, гэрэл гарч байна... Юу болж байна аа?” гэж шивнэлдлээ. Хэдэн хормын дараа цагаан гэрэл өнгө орж, ногооноос улаан, хөх, шар луу аажмаар шилжиж, тэгээд улам улмаар үлдэс рүү ойртох нь замхарч буй солонго адил байлаа. Бид алгаа хамтатгаад, юу болохыг хүлээтэл гэнэт хэн нэгэн бидний өмнө орж, түр халхлаадхав. Түүнийг өнгөрөхөд гэрэл үзэгдэхгүй болсон байлаа. Би ганцаараа байгаагүй, бид бүгд тэр гайхамшгийг харсан, гэхдээ энэ бол итгэхийн аргагүй зүйл байсан юм. Бүх зүйл хоёр хором хүрэхгүй хугацаанд болж өнгөрсөн бөгөөд юу харсан үзсэнээ мэдэж ойлгоход хангалттай байв.

	Би энэ үзэгдлийг хэзээ ч мартахгүй. Энэ үед болсон бүхнийг бодож зогсохдоо, итгэлээр дүүрэн байгаагаа мэдэрсэн бөгөөд тэрхүү биеэр харж мэдэрсэн завшааныхаа төлөө баярын нулимс урсахад бэлэн байв. 

	Үзэж харсандаа сэтгэл хөдөлсөн минь онгоцны буудал явахад төдийгүй Япон хүртэл нисэх урт замын туж эзэмдэж байлаа. Биднийг хүрэлцэн ирэхэд гайхамшигтай сайхан өдөр тохиож, Бирмийн сүсэгтнүүд Үлдсийг хүлээн онгоцны буудал дээр мянга мянгаараа угтлаа. Онгоцноос буунгуут халуун дотноор хүлээн авч, хүн бүрд улбар шар цэцгийн хэлхээ зүүж өгөв. Олонх хүн баяр ёслолын хувцсаа өмсөж, нутаг орныхоо хуврагийг дагалдан ирсэн байлаа. Тэд Төвөдийн хуврагуудаас огт өөр харагдана, бараан гүргэм нөмрөгтэй, бараг л хар хүрэн өнгийн эрих барьсан, хөл нүцгэн, дөрөвдүгээр сард халуун айхтар тул Буддын дүрсээр чимэглэсэн дэвүүрээр сэвж сэрүүцнэ. Бүхий л юм Төвөдийнхөөс ондоо аж.

	Бирмийн шашны төлөөлөгчид болон засгийн газрын албаны хүмүүс Үлдсийг болгоомжтойгоор, амьд цэцгээр бүрхсэн, сайхан чимэглэсэн тавцан дээр залан, ёслол Бирмийн залбирлын аялгуу болж залбирлаар хөгжин өрнөлөө. Угтах ёслол өндөрлөх үес, Үлдсийг асрын дор, алтадмал болоод улаанаар өнгөлсөн, нэлдээ цэцэг унжуулсан нь хөшиг мэт харагдах урт намхан тэрэг дээрх асрын дор байрлуулж, гоёмсог өмсгөлт заанд хөллөсөн байв. Хуврагууд, сүсэгтэн олон зам дагуу Гурван эрдэнийг өргөн хүндэлсэн дуу дуурьсгаж байлаа. Янгонд тэр өдөр бүх хүн ажилдаа явалгүй амарсан гэж сүүлд нь мэдсэн юм. Зам дагуух бунхад, оршин суух иргэдийн сууц, тосгодыг өнгөрөн явсаар, хүмүүс сунан мөргөж, цэцэг өргөж, цувааг угтуулан замын усаар чийглэж байв. Хүн бүрийн царайд баяр баяслын инээмсэглэл тодорч, шашин мөргөлийн ая аялгуу хотоор нэг дуурч үнэхээрийн тааламжтай баяр ёслол боллоо. 

	Алга ташилт, мөргөл, мэхийн хүндэтгэх бирмчүүдийн дундуур цуваа цаг гаруй явсаар, Каба Ае Цацад хүрэхэд албан ёсны угтах ажиллагаа болов. Каба Ае нь Замбуулингийн Амгалан Цацыг бэлгэдэх бөгөөд Тхиримигалар Каба Ае өндөрлөгт 1955 онд Буддистуудын чуулганд зориулж бүтээгдсэн, гучин дөрвөн метр өндөр бурхан нь сууриараа гучин дөрвөн метр ажээ. Зам тийм хол биш ёслолын заанууд удаан хөдөлсөөр, Үлдсийг том танхимд удирдан оруулж, өндөрт залав. Дээд хуврагууд, бид, мөн Бирмийн хуврагууд Үлдсийн нэг талд өвдөглөн суугаад гурвантаа мөргөв. Бирмийн улс төрийн удирдагч, генерал Кхин Ниунт орж ирэн эхлээд Үлдэст, дараа нь Бирмийн том хуврагууд болон манай төлөөлөгчид мөргөв. Би уламжлалын ялгаа зөрөөг харж, ашиглаж явлаа. Кхин Ниунт явсны дараа хүмүүс дотогшлон Үлдсийг үзэж, мөн чөлөөтэй болж босон явах боллоо. Маш их сэтгэл хөдөлгөсөн ёслол байсан юм. Амьдрал бол тогтонги зүйл биш амьдралын эд зүйл бас тогтонги биш. Би Жаяг Гэгээний хэлсэн зарим үгийг бодлоо: “Хүний болоод нийгмийн тухайн хүчинтэй байдал нь гэрэл мэт, хуудас цаас мэт жин бага, хааш л хааш хялбар хийсэх авч нигүүлсэл нь алтан ялтас бөгөөд хэдэн зуун жил оршуулж далдалсан ч гэрэлтсээр байна” гэж хэлсэн юм.

	Хотуудад хүн олонтой, Буддын хөшөөнүүдтэй том хөшөө дурсгал, цац бурхан, сүмтэй, олонх нь алтан навчаар бүрмэл байсан нь хүмүүс худалдаж авч, суварга болон хөшөөнд тавьсан нь тэр ажээ. Үлдсийг улс орон даяар залж үзүүлэхийн тулд Бирмийн Батлан Хамгаалах Яам манай төлөөлөгчдөд зориулж жижигхэн онгоц гаргаж өгөв. Маш хуучин онгоц бөгөөд цонх нь айхтар шар өнгөтэй, тоос тортог ба он жилийн өнгөр суусан тул би байгалийн сайхныг арайхийн харж явав. Нисгэгч сав л хийвэл цаас уу, зураг уу нэг юм харан жолоо үйлдэж, шугамаар зураас зурж, харваас тайван бус явж байлаа. 

	Бид Швэмавдав цац бунхныг үзэхээр Баго-д зочлов. Алтан Бурхан цац нь анх VIII зуунд баригдсан бөгөөд 23 метрийн өндөрт заларсан ч, намайг харахад 114 метрийн өндөрт мэт байв. Энэ газар гоёмсог сувгаар хязгааргүй хүрээлэгдсэн, тэдгээрийн зарим нь нурж унахдаа хүрсэн, заримыг нь шинэчилж засварлажээ. Энэ нь туйлын ариун газар байлаа. Шашны том их сургуулиар ороход зуны амралттай байсан ч 600-аад оюутан байхыг бодоход энэ сургууль маш том, 6000 оюутантай ч байж магадгүй. Тэд тун амгалан тайван элгэмсүү ажээ. Төвөдийн хийдүүд ийш тийш хурдлах хуврагаар дүүрэн, мөргөлийн аялгуу дуурьсаж, сүсэгтнүүд ч аялгуулан уншиж, залбирал үйлдэж, жуулчид ч бас хөлхөлдөнө. Бирмд харин бүх юм нам тайван, шувуудын жиргээг хаана ч сонсож болохоор байлаа. Явахынхаа өмнө улс төр, шашны удирдлагатай уулзаж ярилцав. Заримынх нь эрч хүч, эрдэм мэдлэг надад гүн сэтгэгдэл төрүүлсэн бөгөөд зарим нь тэдний бидэнд хэлснээр бол Буддын сургаалын олон номыг цээжээр мэдэх ажээ.

	Бирмд дөч гаруй хоног байж Янгоноос бусад олон газраар Үлдсийг залахад дагалдан явав. Хаана ч очсон биднийг халуун дотно хүлээн авч, Үлдэс олны сэтгэлийг эзэмдэж байсан юм. Хүмүүс, хөгшин залуу хэн боловч хүндэтгэлээ илэрхийлэхээр ирж байлаа. 

	 

	Ажиа гэгээн. “Цагийг бэлгэдэгч наран чөлөө” УБ., 2010. тал 213-217.

	 

	Тийм учраас 7-р сарын 28-ий өглөө Соросын сан дээр хүрч, Ажаа гэгээнд айлтгалаа. Үнэндээ юу гэж хэлэх бол, зөвшөөрөх болов уу, үгүй болов уу? гэсэн айдастай очсон ч өчүүхэн ч бодолгүй “Би хурлын завсарлагаар очъё. Надад 20 минутын л зав бий шүү” хэмээн айлдлаа. Ингээд ирээд хүлээж байтал 13 цагт хүрээд ирлээ. Энэ үед “Үндэстний тойм” сэтгүүлийнхэн болоод “Өнөөдөр” сониныхон яг шинэ нээгдэх гэж буй “Богд хааны нандин цуглуулга” үзэсгэлэнг сурвалжлахаар ирж таарав. Ажаа гэгээн Эрдэнийн шарилд дөхөж очмогцоо гэв гэнэт шороо тоостой гантиг шалан дээр хөсөр унаж, таван гишүүний мөргөл хийх нь тэр. Ийм юм болно гэж мэдээгүй бид яахаа мэдэхгүй хэсэг харж зогслоо. Ажаа гэгээний царайд улаа бутарч, инээн “Энэ бол бурхан багшийн ариун үлдэс яах аргагүй мөн байна. Аргагүй Монголчуудын хувьтай шүтээн шүү. Сайн хадгалаарай” гэх үгийг сонсоод, нуруун дээрээс нэг том ачаа аваад хаях лугаа адил болж, өөрийн эрхгүй сүсэг төрсөн юм. Ингээд 20 минутын чөлөө ч өнгөрч, Богд хааны ордныг тухтай нь аргагүй үзэж, мөргөл үйлдэн, “Бидний өвөг дээдэс ийм нандин зүйл үлдээсэн нь монгол улс яав ч мандан бадрахын бэлгэ. Тиймийн тул сайн хадгалаарай. Би бүх талаараа танай музейд туслах болно” хэмээн хэлснээр бидний анх удаа нүүр учран золгож, адис жанлав хүртсэн богинохон уулзалт өндөрлөсөн юм. Үүний дараанаас хоёргүй сэтгэлээр судлахын санаа төрж, алжаал чилүүрийг умартан, судар ном үзсээр олсон мэдсэн минь өдийхөнд хүрээд байна. Ажаа гэгээн Японы бурхны шашинтнууд хийгээд Энэтхэгийн бурхны шашинтнуудад энэхүү баярт мэдээг дуулгаснаар японы бурхны шашны төлөөлөгчид, Энэтхэгийн төлөөлөгчид тус тус ирсэн төдийгүй 8-р сард зохион байгуулагдсан Монголч эрдэмтдийн их хуралд төлөөлөгчөөр оролцсон БНХАУ-ийн Төвийн Үндэсний их сургуулийн профессор, доктор Хишигтогтох хэмээх нэрт эрдэмтэн өөрийн шавь Сарангэрэл, Соёлмаа нарын хамт энэхүү Эрдэнийн шарилд мөргөсөн юм. 

	2011 оны 11-р сарын 3. Дээрхийн гэгээнтэн XIV Далай лам Их тэнгэрийн харшид бурхан багшийн Эрдэнийн шарилд мөргөлөө.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

